
Gopala Guru Gosvami PrabhorAShTakam

கோ³பாலகு³ருகோ³ஸ்வாமீப்ரபோ⁴ராஷ்டகம்

ஶ்ரீமந்முராரிதநயம் விநயாத³மந்த³ம்
வந்தே³ஸதை³வ மகரத்⁴வஜபண்டி³தாக்²யம் ।

ஶ்ரீகௌ³ரசந்த்³ரக்ரு’பயார்பிதகௌ³ரவம் ஶ்ரீ-

கோ³பாலபூர்வகு³ருரித்யபி⁴தா⁴ம் த³தே⁴ ய:॥ 1॥
வந்தே³ தமேவ திலகம் கில கல்பயித்வா

கௌ³ரப்ரபு⁴ர்ஹரிபதா³க்ரு’தி யஸ்ய பா⁴லே ।
ஸ்வீயாஸநே ஸமுபவேஶ்ய ஜக³த்த்ரயஸ்ய

விஸ்மாபிகாமபி விகாஶயதி ஸ்ம ஶக்திம் ॥ 2॥
ஶிக்ஷாகு³ரும் ஸ்வக்ரு’பயா ஸ ஶசீதநூஜோ

யம் காரணம் கிமபி வீக்ஷ்ய சகார தீ⁴ரம் ।
ஸித்³தா⁴க்²யாயாப்யபி⁴த³தே⁴ ஸ்வயமேவ மஞ்ஜு-
மேதே⁴தி தம் கு³ருவரம் ஶரணம் ப⁴ஜாமி ॥ 3॥

ஶ்ரீராத⁴யா வ்ரஜவிதோ⁴ரபி யஶ்ச துங்க³-
வித்³யாநுகோ³ऽப்யநுதி³நம் ப⁴ஜநேஷ்வநந்ய: ।

நித்யம் ஸகீ²க³ணயுதோ ரமதே வ்ரஜே ஶ்ரீ-

கோ³பாலமேவ கலயே ஶரணம் கு³ரும் தம் ॥ 4॥
கோ³ஸ்வாமிந:ஷடு³தி³தா அதி⁴காஶ்சதுர்பி: ⁴

ஷஷ்டி²ர்மஹாந்த இஹ கௌ³ரஹரேர்நிதே³ஶாத் ।
கோ³பாலகா அதிஶயாத் கில ய: ஶஶம்ஸு:
நி:ஶம்ஶயா கு³ருதயா தமஹம் ப்ரணௌமி ॥ 5॥

யத்ப்ரேமத⁴ந்யஹ்ரு’த³ய:ஸ த³யாஸமுத்³ர:
ப்ரோல்லாஸ்ய ஸாந்த்³ரகு³ணதாம் ப்ரபு⁴கௌ³ரசந்த்³ர: ।

ஜீவாந் அதீவவிநயேந ஸமுத்³த³தா⁴ர
வந்தே³கு³ரூத்தமமஹம் தமிமம் மஹாந்தம் ॥ 6॥

யஸ்தாத்³ரு’ஶோऽபி ப⁴க³வத்³கு³ணகர்மநாம்நாம்
ஸங்கீர்தநஶ்ரவணஸம்ஸ்மரணாதி³ப⁴க்த்யா ।

ஆபாமரம் ஜக³தி³த³ம் ஸ்வயமுத்³த³தா⁴ர
கோ³பாலபூர்வகு³ருமேதமஹம் நதோऽஸ்மி ॥ 7॥

சைதந்யசந்த்³ரக்ரு’பயா சிரமேவ ராதா⁴-
காந்தாங்க்⁴ரிபத்³மயுக³யோ: பரிசர்யயோச்சை: ।

தத்³பா⁴வபா⁴விதமதிர்ந தநூ பு³போ³த⁴
கோ³பாலபூர்வகு³ருமேநமஹம் நதோऽஸ்மி ॥ 8॥

இதி ஶ்ரீதீ³நப³ந்து⁴தா³ஸவிரசிதம் கோ³பாலகு³ருகோ³ஸ்வாமீப்ரபோ⁴ராஷ்டகம்
ஸம்பூர்ணம் ।

